Татар халык көннәре
(Концерт программасы)
Алып баручы: Исәнмесез, кадерле кунаклар! Хәерле көн, дуслар! Бүген бәйрәм. Бүген бездә татар халкы мәдәнияте көне. Без туган илебездә - Татарстанда яшибез.
Татарстан – минем республикам

Планетаның гүзәл җирендә

Халык аңа үзе исем кушкан

Бәхет теләп гомер-гомергә.

               Туган ягым гөлләр иле,

               Борынгы Болгар иле,

               Бүген көрәштә, хезмәттә

               Җиңгән батырлар иле.

Шигырь “Татар җыры”.

Җыр:

Алып баручы: Татарстан – бай, зур, матур республика. Калын урманнар да, киң елгалар да, иксез-чиксез иген кырлары да бар анда. Тукай сүзләре белән әйтсәк:
Анда бик салкын вә эссе түгел, урта һава

Җил дә вакытында исеп

Яңгыр да вакытында ява!

Гомумән, хезмәт кешесенә барлык шартлар да тудырылган. Ләкин безнең халык матур итеп ял да итә белә. Халкыбызның күркәм бәйрәмнәре бик күп: Карга боткасы, Нәүрүз, Сөмбелә һ.б.

Шул бәйрәмнәрдән иң күркәме, иң матуры Сабантуй. Сабантуй язгы кыр эшләре тәмамлангач үткәрелә. Бүген сезне Сабан туена чакырабыз. Әлбәттә, бүләкләр дә булачак.

(Чүлмәк вату 1-2 кеше, капчык киеп йөгерү 3 кеше, таяк тартышу 2 кеше) 

Алып баручы: Сабантуйда һәрвакыт җыр, гармун тавышы яңгырый, такмаклар әйтүдә көч сынашалар.

Рәхим итегез. Роза белән Алсу.

Алып баручы: Биюсез бернинди бәйрәм дә узмый торгандыр. Гармунда дәртле көйләр сыздырганда җаны булган кеше ничек түзеп торсын ди.

Бии, бии биюченең 

Итәкләре кыскара.

Биючегә сүз әйтмәгез

Бии, бии остара.

(Сәхнәдә татар кызлары биюе.)

Алып баручы: Тапкырларга, зирәкләргә

                          Бездә урын түрдән

                         Кайда? Нәрсә? Кайчан була?

                         Әйтсен шуны белгән.

Әйе, әйе дөрес әйтәсез. Хәзер табышмаклар әйтешәбез.
1. Син туктасаң туктый,

    Син барсаң бара

    Нәрсә ул? Уйлап кара?    (күләгә)

2. Аягы юк, кулы юк.

    Ишек ачуга, өй эченә йөгерә.

    Бу ни була? Кем белә?           ( суык)

3. Соскы борын – бакылдык,

     Күп сөйләшмә - такылдык.

     Аңар әйтәләр үртәп,

     Корсак батыр син ...     (үрдәк)

4. Мыеклы, сакалы юк,

Туны бар, чапаны юк,

Сыйпый аны һәммәсе,

Шуны ярата ...           (мәче)

Алып баручы: Бик яхшы. Әйдәгез мәкаль һәм әйтемнәрне дә искә төшерик инде. Мин башын әйтәм, ә сез ахырын. Килештекме?

1. Кем эшләми, шул ...   (ашамый)

2. Сабыр төбе, сары ...  (алтын)

3. Аерылганны аю ашар, бүленгәнне ... (бүре ашар)

4. Эш сөйгәнне, ил ...  (сөяр)

5. Ана күңеле балада, бала күңеле ...   (далада)
6. Аю да баласын аппагым, ди.

    Керпе дә баласын ...  (йомшагым, ди.)

Бик яхшы, дуслар.

Татар халкы гомер-гомергә җырлап – биеп яшәгән. Күңеле тулганда да, шатлык-куаныч килгәндә дә ул җыр белән юанган. Бүгенге бәйрәмгә килүче һәм шушы залда утыручы кунакларга багышлап Галиев Дамир җыр башкара.

Алып баручы: Рәхмәт, Дамир. Сәхнәгә алдагы башкаручыны чакырам. Беренче карашка көлкеле кебек тоелган “Мин Җәмилә түгел Женечка” шигырен тәкъдим итәбез. 
Алып баручы: Тыпыр-тыпыр тыпырдашып

                          Бергә басыек әле;

                          Уйнап-көлеп, җырлап-биеп,

                           Күңел ачыек әле.

(Шаян бию)
Алып баручы: Быел безнең илебез Бөек Җиңүнең 65 еллыгын билгеләп үтә. Ярты гасырдан артык вакыт үтсә дә рәхимсез сугыш кайтавазы һаман да яңгырый. Сезгә Резедә Вәлиеваның “Бала мәхәббәте турында баллада” сын тәкъдим итәбез.

Татар халкы ачык йөзле, кунакчыл халык. Чит-ят кешене, үз туганыдай каршы алып, хәзинәдә булганы белән сый-хөрмәт күрсәтә. Безнең бәйрәмебезгә дә кунаклар килде. Ә кунакка бездә һәрвакыт ачык йөз, ипи-тоз. Түргә рәхим итегез.

(Сәхнәгә музыка мәктәбеннән килгән кунаклар чыга.)

Бөек рус әдибе Л.Н.Толстой: “Сүз – бөек нәрсә ул. Бөек, чөнки сүз белән кешеләрне берләштерергә мөмкин, сүз белән аларны аерырга мөмкин, сүз белән сөелергә мөмкин, сүз белән кешедә нәфрәт уятырга да мөмкин, - дигән. Сезгә Резедә Вәлиеваның мәхәббәт турында шигырен тәкъдим итәбез. 
Хәзер Татарстанда 70 тән артык милләт вәкиле яши. Шуңа күрә икетеллелек, күптеллелек тә үсте, алга китте. Кешенең ике телдә сөйләшә һәм аңлаша алуына “икетеллелек” диләр. Хәзерге көндә безнең тормышта татар-рус икетеллелеге киң таралды.

Туган оясыннан аерылган кош
Канатына мәңге ял тапмый.

Туган телен яратмаган кеше,

Башкаларның телен яратмый.

             Заман миңа “югарыга мен” дип,

             Ике канат биреп үстерде,

             Канатымның берсе – татар теле,

             Икенчесе – бөек рус теле.

Татарча да яхшы бел,

Русча да яхшы бел,

Икесе дә безнең өчен

Иң кирәкле затлы тел. 

                    Тел кешене дус итә,

                     Бер-берсенә беркетә.

                     Бел, балам, син рус телен

                     Һәм онытма үз телең. 
